Meddwl am Marc


Marc  Pennod 1 adnodau 1-8.  
Ioan Fedyddiwr yn paratoi’r ffordd

Geiriau o’r proffwyd Eseia sydd gan Marc, geiriau sy’n disgrifio Ioan fel llais yn paratoi ffordd yn yr anialwch ar gyfer Iesu.  Mae ymateb i’r llais yn fater o frys.  Mae nifer o leisiau heddiw  yn paratoi ffordd i’r ffilm ddiweddaraf, y rhaglen deledu sy’n rhaid ei gwylio, neu’r gân bop ar frig y siartiau.  Pan ddaw ffilm newydd i’r sinema dyweda’r ‘heip’  ei fod ar y ffordd. Cawn brofiad ffantastig o’i weld, ond wedi ei weld bydd y profiad trosodd a’r ffilm nesaf yn disgwyl amdanom. Nid felly mae’r profiad o nabod Iesu.  Mae hwn yn aros am byth.

Cwestiwn: Sut ddylai’r sicrwydd o nabod Iesu ddylanwadu ar ein bywydau fel Cristnogion?
Roedd neges Ioan Fedyddiwr am baratoi lle i Iesu fel llais yn paratoi’r ffordd ar gyfer digwyddiad go’ arbennig.  Doedd na’r un proffwyd wedi bod ers 400 mlynedd – ers amser Malachi (Malachi 3:1).  Mae’r cyffro yn amlwg yn llais Ioan.  Cymeriad rhyfedd oedd Ioan yn gwisgo croen camel ac yn bwyta mêl gwyllt. Does dim rhaid i ni wisgo’r un wisg a Ioan i fod yn ddilynwyr i Iesu na chael yr un blas rhyfedd mewn bwyd!  Ond mae’n rhaid i ni gredu yn yr un neges ag oedd Ioan yn ei phregethu.

Roedd Ioan yn  gwybod y byddai’r Meseia yn llawer mwy nag e. 

“fyddwn i ddim digon da i fod yn _____ yn plygu i lawr i ddatod carrai ei sandalau.”(adn 7) 
Cwestiwn: Ydyn ni wedi dechrau deall mor fawr yw Iesu go iawn? 

Mae dŵr yn medru ein golchi o’r tu allan, ond rhaid i ni gael ein golchi o’r tu mewn.  Rhaid i ni edifarhau am yr hyn rydyn ni wedi ei wneud o’i le. Iesu’n unig sy’n medru ein newid ni.  Rhaid i ni ddweud wrtho am y cyfan sydd, ac wedi bod yn digwydd yn ein bywydau, a gadael iddo roi ei drefn ei hun arnon ni.  Gadewch i ni ddechrau ar y daith nawr drwy wrando ar ei lais ac agor ein calonnau i dderbyn ei Ysbryd Glân.

Gweddi:   Dad, helpa i ni glywed dy lais yng nghanol lleisiau eraill ein byd. Helpa i ni baratoi’r ffordd i ti a dweud wrth eraill amdanat. Gofynnwn am y nerth i wneud hyn trwy’r Ysbryd Glân.  Amen

